
Iesu yn Llyfr Datguddiad
Iesu Grist yn crynhoi’r cwbl.
(Datguddiad 17, 18)
Bydda i weithiau’n edrych ar gêm rygbi neu bêl-droed yn fyw ar y teledu. Os ydy Cymru’n chwarae mae’n gallu bod yn brofiad angerddol, ac mae nghalon i’n curo fel tom-tom,  mae fy ewinedd yn cael eu brathu, a dw i ar bigau’r drain! Os ydyn nhw’n ennill bydda i wrth fy modd yn gwylio’r ‘highlights’, a wedyn dydy fy nghalon i ddim yn curo mor wyllt , achos dw i’n gwybod pwy sydd wedi ennill. Falle fod y tîm arall wedi sgorio, ac wedi llwyddo i fynd ar y blaen yn ystod y gêm – ond dydw i ddim yn cynhyrfu achos mod i’n gwybod pwy sy’n ennill yn y diwedd.

Yn llyfr y Datguddiad rydyn ni’n cael gwybod digon i ddeall beth fydd yn digwydd yn y diwedd –  Iesu fydd yn ennill.  Iesu fydd yn fuddugol.

Ar ddiwedd amser bydd popeth yn dod o dan un pen, sef y Meseia Iesu. Felly, Iesu fydd yn crynhoi y cwbl. Dyma ddwedodd Paul yn ei lythyr at yr eglwys yn Effesus,
Mae wedi rhannu ei gynllun dirgel gyda ni. Roedd wrth ei fodd yn gwneud hyn! Mae wedi gwneud y cwbl drwy'r Meseia. Trefnu i ddod a phopeth sy’n bodoli yn y nefoedd ac ar y ddaear at ei gilydd dan un pen, sef y Meseia. Bydd yn gwneud hyn pan fydd yr amser iawn wedi dod. (Effesiaid 1:9-10)
Bydd pawb a phopeth sy’n elyn i Iesu yn syrthio,
"Mae wedi syrthio! Mae Babilon fawr wedi syrthio!– yr un wnaeth i'r holl genhedloedd yfed gwin ei chwant anfoesol nwydwyllt." (Datguddiad 14:8)
Darlun ydy ‘ Babilon’ o bethau’r byd;  deniadau cnawd a byd, pethau sy’n denu, yn temtio, yn hudo ac yn tynnu pobl oddi wrth Dduw. Mae ‘Babilon’ - y butain fawr,  wedi bod yn hyderus iawn, yn lliwgar iawn ac yn dalcen caled yn ei hagwedd tuag at Iesu. Mae’n cael ei disgrifio fel un sydd wedi meddwi ar waed pobl Dduw,
Yno gwelais wraig yn eistedd ar gefn anghenfil ysgarlad. Roedd gan yr anghenfil saith pen a deg corn, ac roedd wedi ei orchuddio gydag enwau cableddus. 4 Roedd y wraig yn gwisgo gwisg o borffor ac ysgarlad, ac wedi addurno ei hun gyda thlysau o aur a gemau gwerthfawr a pherlau. Roedd ganddi gwpan aur yn ei llaw, yn llawn o bethau ffiaidd a budreddi ei hanfoesoldeb. 5 Ar ei thalcen roedd teitl cryptig wedi ei ysgrifennu: 
BABILON FAWR, MAM PUTEINIAID A PHETHAU FFIAIDD Y DDAEAR
6 Gwelais fod y wraig wedi meddwi ar waed pobl Dduw, sef gwaed y bobl hynny oedd wedi bod yn dystion i Iesu. (Datguddiad 17:3-6)

Mae brenhinoedd ac arweinwyr byd, a masnachwyr y byd hefyd, wedi puteinio gyda hi,

3 Mae'r holl genhedloedd wedi yfed gwin ei chwant anfoesol nwydwyllt. 
Mae brenhinoedd y ddaear wedi cael rhyw gyda’r butain, ac mae pobl fusnes y ddaear wedi ennill cyfoeth mawr o'i moethusrwydd eithafol." (Datguddiad 18:3)

Mae’r cwbl yn ddarlun o bobl ac agwedd sy’n awchus am bleser, yn ffroen uchel ac yn rhyfygus – pobl sy’n codi yn erbyn Duw, neu sy’n diystyru Duw yn gyfan gwbl.
Ond bydd diwedd yn dod i’r cyfan, dros dro mae ‘glamour’ y byd yma’n para.
Rhoddodd Ioan gyngor doeth a rhybudd yn ei lythyr cyntaf, 
15  Peidiwch â charu'r byd na'r pethau sydd yn y byd. Os yw rhywun yn caru'r byd, nid yw cariad y Tad ynddo, 16  oherwydd y cwbl sydd yn y byd - trachwant y cnawd, a thrachwant y llygaid, a balchder mewn meddiannau nid o'r Tad y mae, ond o'r byd. 

17  Y mae'r byd a'i drachwant yn mynd heibio, ond y mae'r sawl sy'n gwneud ewyllys Duw yn aros am byth. (1 Ioan 2:15-17) 

Trachwant y cnawd ydy’r pethau dyn ni eisiau i ni’n hunain, pethau sy’n ein bodloni ni rŵan, y funud hon. Os ydyn ni’n gweld rhywbeth sy’n edrych yn dda yna dŷn ni’n aml yn meddwl ei fod o’n dda (beth bynnag ydy o) a dŷn ni eisiau ei feddiannu a’i gael (trachwant y llygaid). Mae balchder mewn meddiannau’n gyffredin iawn a’r syniad mai’r mwya sydd gynon ni yna’r gorau fydd bywyd. Dyw’r byd yn yr ystyr yna, sef popeth sy’n edrych yn lliwgar ac yn ‘glitzy’ ac sy’n ein denu ni a’n serch oddi wrth Dduw, ddim yn ffrind i ni. 
Mae’n rhaid i ni fod yn effro a pheidio â chael ei twyllo.  Dylen ni bob amser gofio fod ‘Babilon’, y butain, yn mynd i syrthio. 

